
Huwa ta’ pjaċir kbir għalija li l-Għaqda Mużikali 
Imperial, flimkien mal-membri u l-ħbieb Melleħin, 
ikollna l-opportunità li nerġgħu niċċelebraw il-
Festa tal-Vitorja.

M’iniex se noqgħod insemmi x’sar tul is-sena li 
kważi għaddiet, ngħid biss li l-Banda u l-Kor, kważi 
kull xahar, kellna xi okkażjoni, dan barra l-kunċert 
ta’ kull ġimgħa, u ġieli anke tnejn, grazzi lis-Surmast 
u lill-bandisti kbar u żgħar.

Rigward ix-xogħol li sar fil-Każin, jien ngħid 
li sar ħafna u grazzi lil kull min ta daqqa t’id. Ix-
xogħol li sar ma kienx faċli, imma bil-kapaċità tan-
nies li kien hemm jaħdmu, irnexxilhom jagħmlu 
l-impossibbli. Prosit!

Però, biex wieħed japprezza u jifhem dak kollu li 
sar s’issa, nistidinkom biex meta tridu, speċjalment 
waqt il-jiem tal-Festa, tiġu u taraw intom stess ix-
xogħol utli u bżonnjuż li fiż-żmien tal-lum ried isir 
kważi bilfors. Baqa’ ħafna x’isir, imma bħal dejjem, 
jekk naħdmu bil-galbu, naslu kif dejjem wasalna. 
Is-sapport tal-membri huwa dejjem apprezzat. 
Id-diriġenti tas-Soċjetà, meta jaraw li warajhom 
għandhom is-sapport tal-membri li japprezzaw ix-
xogħol li ikun sar u li qiegħed isir, iżjed jaħdmu bil-
ħeġġa biex is-Soċjetà tkompli miexja ’l quddiem.

Naqleb naqra s-suġġett. Ma tistax timxi ’l 
quddiem jekk imbagħad issib min bil-vendikazzjoni, 
naqra kelma iebsa, ikisser jew iħammeġ bla skruplu 
ta’ xejn. Pereżempju, għax għandek issib stikek tal-
biljard maqsumin min-nofs, u ġieli anke nsterqu. 
Jew inkella, twaħħal it-takek fuq xi sitt stikek, 
tmur tlett ijiem wara u ma ssibx waħda sewwa. U 
affarijiet oħra li m’iniex ser noqgħod insemmi hawn. 
Kulħadd għandu għajnejn biex jara; jien m’iniex se 
nipponta subgħajja lejn ħadd. Jien naf li hawn jidħol 
kull ġens ta’ nies u ma jfissirx li dawn in-nuqqasijiet 
isiru mill-membri. Niddubita! Li rrid ngħid hu li 
għas-Soċjetà dan kollu jfisser spejjeż żejda u bla 
bżonn. U anke għal min jidħol warajk, ma jħossux 
komdu b’dak li jara. Sewwa kieku kulħadd ikun 
naqra aktar responsabbli.

Fl-14 ta’ Mejju saret is-
Seduta Ġenerali fejn inħatar 
Kumitat ġdid għas-sentejn 
li ġejjin. Ġodda daħlu Toni 
Grech (l-engineer), Mark 
Borg u John Baptist Gauci li se jokkupa l-post 
ta’ Segretarju Ġenerali. Irreżenja Emmanuel 
Grima u Norbert Vella ma kkontestax. Lil dawn 
it-tnejn ngħidulhom grazzi tax-xogħol li għamlu, 
speċjalment lil Norbert li kien jokkupa l-post ta’ 
Segretarju Ġenerali. Lill-ġodda nawguralhom kull 
suċċess fil-ħidma tagħhom.

Kif għidt iżjed ’il fuq, saret Seduta Ġenerali. Din 
issir kull sentejn biex kull membru, bi dritt, ikun 
jaf x’inhu jiġri rigward il-finanzi tas-Soċjetà, fejn 
intefqu l-flus, x’daħħalna u xi ħriġna, u biex jinħatar 
kumitat ġdid. Għalkemm in-numru tal-membri 
preżenti kien mhux ħażin, jien kont nippretendi li 
ċerti membri, li ħafna drabi jilmentaw, u b’daqshekk 
xejn ħażin, kont se narahom fuq quddiem biex 
jagħtu l-ilment tagħhom. Però għal xi raġuni, ma 
jattendux. Jien ngħid forsi jkun hemm naqra raġun 
li jgergru, imma billi tgerger fil-bar m’inti se ssolvi 
l-ebda problema. Jekk taħsbu mod ieħor, sejrin 
żball. Il-Kumitat ikollu seduta kull ġimgħatejn, u 
jekk ikun hemm bżonn anke iżjed, u minn hemm irid 
imexxi lis-Soċjetà. Imbagħad hemm membri oħra li 
jirraġunaw illi jekk kollox miexi sewwa, m’hemmx 
għalfejn jiġu għas-Seduta Ġenerali. Insomma, mitt 
bniedem, mitt fehma!

Jekk tippermettuli, nixtieq infakkar tlieta mill-
membri tas-Soċjetà tagħna li n-nuqqas tagħhom 
għadu jinħass. L-ewwel waħda hi Victoria Schembri, 
Vivie ta’ Ġanni, għax hekk konna nsibuha. Dejjem 
kont issibha minn ta’ quddiem għal kull okkażjoni 
li kien ikun hemm fil-Każin, l-iżjed għax-xogħol. 
Marret fejn San Pietru fis-6 ta’ Marzu 2016 fl-
għomor ta’ 70 sena. 

L-ieħor huwa sieħbi Ġużepp Sciberras, il-Pus, li 
mar fejn San Pietru fit-13 ta’ Mejju 2016 fl-età ta’ 89 
sena. Konna għal ħafna snin indoqqu s-saxophone 

flimkien. Kien raġel ta’ ftit kliem, raġel intelliġenti 
ħafna, għax għalkemm skola mar ftit, xħin jibda 
jitkellem fuq mużika, ġografija, kavallieri, iż-żewġ 
gwerer, l-istorja ta’ Malta u minn xhiex għadda 
l-poplu Malti tul is-snin, kien iħallik b’ħalqek 
miftuħ. Mur ġibu kellu xi tnax-il “O” level li 
kulħadd iffissat fuqhom illum, fejn kien jasal! Jien 
kont nagħmel ħin twil nisimgħu jirrakkonta.

Insomma, Pus, meta niġi hemm fuq jien, 
għid lil San Pietru li konna ndoqqu s-saxophone 
flimkien, għidlu li hawn wieħed minn ta’ Żamżam, 
forsi jħallini nidħol. U jekk, dejjem jekk, nidħol, 
indoqqulu l-Marċ Tal-Iljun. U bilħaqq, tinsiex tgħid 
lil Vivie ta’ Ġanni biex tiġi tkanta, dik il-kliem bl-
amment tafu. Jew aħjar xejn, li ma tmurx issibu 
burdata ħażina u jkeċċina t-tlieta ’l barra!

Bandist ieħor li m’għadux magħna huwa Ċensu 
Vella, il-Barkun, li ħalliena fid-29 ta’ Ġunju 2016 
fl-età ta’ 82 sena. Lil Ċensu niftakru ħafna snin ilu 
meta kien għadu ġuvni. Niftakru jistudja l-klarinett, 
kien joħroġ fil-loġġa tad-dar t’ommu li kienet tiġi 

ma’ ġenb id-dar tan-nanna Ġanna. Jien ta’ tifel li 
kont, dak iż-żmien naqra fidil, kont ngħid bejni u 
bejn ruħi din x’inhi l-idea li joħroġ fil-loġġa jistudja 
t-Traviata. Wara ndunajt li kien jinnamra maz-zija 
Nina. Naħseb li kien ikun is-sinjal biex iz-zija Nina 
toħroġ barra. Insomma, issa li qiegħed hemm fuq, 
naħseb ma tantx jaħsibha biex jiksirha ma’ San 
Pietru u jiġi jdoqq Tal-Iljun.

F’ismi u f’isem is-Soċjetà Imperial insellem 
lilkom u lill-membri kollha li ħallewna din is-
sena. Nirringrazzja lil sħabi kollha tal-Kumitat, lis-
Surmast Tonio Borg għax-xogħol kollu li wettaq, 
l-Assistent Philip Schembri, lil Shirley Helleur, 
id-Direttriċi tal-Kor, lil sħabi bandisti, lill-membri 
tal-Kor u lill-membri tal-Kummissjoni Banda, 
Kummisjoni Żgħażagħ u Kumitat tan-Nisa, lil 
Pietru l-barman u l-familja tiegħu u speċjalment 
lil sħabi membri għax mingħajrkom m’aħna xejn. 
Grazzi!

Int min int, il-Festa t-Tajba!

Gaulos Exclusive Art
Għal kull tip ta’ rakkmu sew għall-Każini tal-Baned, 

Knejjes jew mudelli tal-Knejjes.

Nagħmlu wkoll kull tip ta’ restawr u 
transport ta’ rakkmu antik.

Issibilna kull tip ta’ pittura kemm oriġinali kif ukoll 
kopji jew portraits impittra minn artisti barranin.

